
དཔེ་སྟོན་ན་ཆུང་ཚགས་པར་།

བཙན་བྱོལ་བོད་ཀྱི་བྱིས་རྩོམ་གསར་ཤོག	 སྤྱིའི་འདོན་ཐེངས། ༣༦ 	 བོད་རྒྱལ་ལོ ༢༡༥༠ ཕྱི་ལོ ༢༠༢༣ ཟླ་༥

 དཔེ་སྟོན་གསར་འགྱུར། 

སྤྱི་འཐུས་འཚམས་གཟིགས།

ཕྱི་ཟླ་༥ པའི་ཚེས ༩ ཉིན་བོད་མི་མང་

སྤྱི་འཐུས་རྡོ་རྗེ་ཚེ་བརྟན་མཆོག་གཞུང་འབྲེལ་

ཐོག་སློབ་གྲྭ་ལ་འཚམས་གཟིགས་གནང་།

ཕ་མའི་ཉིན་མོ།

ཕྱི་ཟླ་༣ཚེས་༥ཉིན་སྐུ་མགྲོན་གཙོ་བོ་

བོད་མི་མང་སྤྱི་འཐུས་དོན་འགྲུབ་བཀྲ་ཤིས་

མཆོག་སྐུ་མགྲོན་གཙོ་བོར་གདན་འདྲེན་གྱིས་

སྐུ་ངོ་མཆོག་ནས་ཕ་མ་བཀའ་དྲིན་ཆེན་པོ་

ཡིན་པའི་སྐོར་ལ་བཀའ་སློབ་ལམ་སྟོན་བསྩལ་

གནང་སོང་།

དགེ་རྒན་ཆེད་ལས་ཡར་རྒྱས་ཉིན་མོ།

ཕྱི་ཟླ་༣ཚེས་༡༨ཉིན་འདི་སློབ་དགེ་རྒན་

ཆེད་ལས་ཡར་རྒྱས་ཚོགས་ཆུང་གིས་གོ་སྒྲིག་

འོག་ས་རཱ་མཐོ་སློབ་ཀྱི་མཚན་ཉིད་སློབ་དཔོན་

བསྟན་འཛིན་མཚན་ལེགས་མཆོག་གདན་ཞུ་

ཡིས་རྒན་མཆོག་གིས་སཱི་ཤེས་ཡོན་སྐོར་ལ་

ཟབ་སྦྱོང་གནང་བའི་སྐོར།

དཔྱིད་ཀའི་ཁྲོམ་དུས།

ཕྱི་ཟླ་༤པའི་ཚེས་༨ཉིན་ཕ་མ་དང་དགེ་

རྒན་མཉམ་རུབ་ཀྱིས་གངས་སྐྱིད་དཔེ་སྟོན་དུ་

ཁྲོམ་དུས་ཚོགས་སོང་།

ཕྲུ་གུ་གསོ་སྐྱོང་བྱེད་སྟངས།

ཕྱི་ཟླ་༤་ཚེས་༡༨ ཉིན་འདི་སློབ་མདུན་

ལམ་ལམ་སྟོན ་པས་གོ ་སྒྲིག ་འོག ་ཕ ་མ ་

༦༠ལྷག་ཙམ་ལ་ཕྲུ་གུ་གསོ་སྐྱོང་བྱེད་སྟངས་

སྐོར་ལ་ཟབ་སྦྱོང་གནང་སོང་།

ཡིག་གཟུགས་ཉིན་མོ་སྲུང་བརྩི།

ཕྱི་ཟླ་༤ ཚེས་༣༠ ཉིན་རྒྱལ་ཡོངས་བོད་ཀྱི་

ཡིག་གཟུགས་ཉིན་མོ་དང་བསྟུན་འདི་སློབ་

སློབ་ཕྲུག་ཁག་ཅིག་གིས་བགྲོ་གླེང་གནང་སྟེ་

ཡིག་གཟུགས་ཉིན་མོ་འདི་སྲུང་བརྩི་ཞུས་སོང་།

ཡིག་གཟུགས་ཉིན་མོའི་མཐོང་ཐོས།

བསྟན་འཛིན་ཟླ་དཀར།  འཛིན་རིམ་༩ 

ཕྱི་རོལ་དུ་ཉི་མ་ཁྲ་ཐིང་ངེར་ཤར་བཞིན་པའི་སྐབས་སྐད་ཅོར་དང་ལྐོག་གཏམ་གྱིས་

ཁེངས་པའི་འཛིན་གྲྭའི་ནང་དུ་ང་ཚོའི་བོད་དགེ་ཟླ་བ་ཚེ་རིང་ལགས་བྲེལ་འཚུབ་ཀྱི་ངང་

འཛིན་གྲྭའི་ནང་དུ་འཛུལ་ཡོང་བ་དང་ནག་པང་གི་སྟེང་དུ་ས་སྨྱུག་ཅིག་དང་མཉམ་དུ་ལག་

པ་འགུལ་འགོ་བརྩམས།  ཏོག་ཙམ་རྗེས་ངས་ནག་པང་སྟེང་དུ་བལྟས་པ་ན་

རྒན་ལགས་ཀྱིས་ཡིག་གཟུགས་ཉིན་མོའི་མཐོང་ཐོས་སྐོར་ལ་རྩོམ་ཡིག་ཅིག་བྲིས་

གསུངས་པའི་ན་ང་རང་ལ་འབྲི་འདོད་མེད་ན་ཡང་།   ངས་དཀར་གཙང་ཤོག་བུ་ཞིག་

བཏོན་ནས་ལག་པ་འགུལ་འགོ་བརྩམས་པ་ཡིན། ཡིག་གཟུགས་ཉིན་མོ་ནི་ལོ་རྟག་པར་

ཕྱི་ཟླ་༤ཚེས་༣༠ཉིན་སློབ་གྲྭ་ཚང་མ་ལ་སྲུང་བརྩི་ཞུ་ཡི་ཡོད། ད་ལོ་དཔེ་སྟོན་སློབ་གྲྭའི་

ནང་ཡིག་གཟུགས་ཀྱི་སྐོར་ལ་བགྲོ་གླེང་ཚོགས་རྒྱུ་ཡིན་པས་རྒན་ལགས་ཀྱིས་ང་ཚོ་ལ་

རྒྱན་འཕངས་ཏེ་འཛིན་གྲྭ་དགུ་པ་ནས་སློབ་ཕྲུག་ང་དང་སྐྱིད་འཛོམས་གཉིས་བདམས་

སོང་། སྐྱིད་འཛོམས་ཀྱི་བརྗོད་གཞི་ནི་ཡིག་གཟུགས་གལ་ཆེན་པོ་ཡིན་པའི་སྐོར་ལ་

ཡིན་པ་དང་བདག་གི་བརྗོད་གཞི་ནི་ཡིག་གཟུགས་གལ་ཆེན་པོ་མ་ཡིན་པའི་སྐོར་རེད། 

ངས་བརྗོད་གཞི་དེ་ཐོས་མ་ཐག་ལམ་སེང་ངའི་བསམ་བློ་ནང་ལ་འཆར་གཞི་གང་ཡང་

འཁོར་མ་སོང་བས་རྒན་ཟླ་བ་ཚེ་རིང་ལགས་ཀྱིས་བདག་ལ་ཕྱག་རོགས་གནང་སོང་

བ་དང་ངས་ཀྱང་བརྗོད་གཞི་དེའི་ཐོག་ལ་བསམ་བློ་མང་པོ་ཞིག་བཏང་བ་དང་མཉམ་དུ་

བརྗོད་གཞི་འདིར་སྦྱོང་བརྡར་མང་པོ་ཞིག་བྱས་ནས་ཚོགས་ཁང་གི་ཕྱོགས་སུ་བསྐྱོད་

པ་ཡིན། དང་པོ་གུས་མོ་ང་རང་ཚོགས་ཁང་ནང་དུ་འཛུལ་བ་ན་བོད་དགེ་རྣམ་པ་ཚོས་གྲ་

སྒྲིག་ཧང་སངས་བ་ཡག་པོ་གནང་འདུག ཡིག་གཟུགས་ཉིན་མོ་དེ་གཟའ་སྤེན་པའི་ཉིན་

གུང་རྒྱབ་ནས་ཚོགས་སོང་། ང་རང་ཚོགས་ཁང་ནང་དུ་འཛུལ་དུས་སློབ་ཕྲུག་ཁ་ཤས་

སྔོན་ནས་ཚོགས་ཁང་ནང་དུ་འཛུལ་ནས་སྐད་ཅོར་རྒྱག་བཞིན་ཡོད་པ་དང་བགྲོ་གླེང་བ་

རྣམས་ལ་གར་སྟེགས་སྟེང་དུ་གདན་བཏིང་འདུག་པས་ང་རང་གདན་སྟེང་ལ་བསྡད་པ་

ཡིན། སྐ ར་མ་ཁ་ཤས་རྗེས་ལ་སྐུ་མགྲོན་གཙོ་བོ་དང་གཟུ་དཔང་བ་གཉིས་དེ་ནང་བཞིན་

སློབ་ཕྲུག་དང་དགེ་རྒན་ལས་བྱེད་ཚང་མ་ཚོགས་ཁང་དུ་སླེབས་སོང་། དེ་ནས་མཛད་སྒོ་

དབུ་འཛུགས་གནང་སོང་། བགྲོ་གླེང་བ་ལྔ་བ་བསྟན་འཛིན་ཟླ་དཀར་ནས་ཡིག་གཟུགས་

གལ་ཆེན་པོ་མིན་པའི་སྐོར་ལ་གསུངས་རྒྱུ་རེད་ཟེར་བའི་སྒྲ་དེ་ཐོས་མ་ཐག་ངའི་

གཟུགས་པོ་ཆ་ཚང་འདར་སིག་སིག་བྱེད་པ་མ་ཟད་སེམས་ལ་དངངས་སྐྲག་ཅིག་ཀྱང་

སྐྱེས་སོང་།  ཡིན་ན་ཡང་བདག་གིས་གཟུགས་པོ་ལ་དོ་སྣང་མ་བྱེད་བར་ཡར་ལངས་ཏེ་

བདག་གིས་གཏམ་བཤད་དེ་འགོ་བཙུགས་པ་ཡིན། གཏམ་བཤད་སྤེལ་ཚར་རྗེས་ང་རང་

གདན་གྱི་སྒང་དུ་བསྡད་པའི་སྐབས་སེམས་ནང་གི་དངངས་སྐྲག་ཆ་ཚང་བརླགས་སོང་། 

དེའི་རྗེས་སློབ་ཕྲུག་ཚང་མས་གཏམ་བཤད་གནང་་ཚར་རྗེས་གཟུ་དཔང་བ་གཉིས་ཀྱིས་

ང་ཚོ་ལ་བརྒྱ་ཆ་སྤྲད་ཟིན་པ་དེ་བསྡོམས་ནས་ཨང་ཀི་དང་པོ་གཉིས་པ་གསུམ་པ་ལ་བྱ་

དགའ་གནང་བ་མ་ཟད་བགྲོ་གླེང་ནང་དུ་མཉམ་ཞུགས་བྱེད་མཁན་ཚང་མ་ལ་ཡང་བྱ་

དགའ་གནང་སོང་། ང་རང་ཨང་གཉིས་པ་ཡིན་པ་མ་ཟད་བདག་ལ་རྩོམ་ཡིག་བྲིས་པའི་

ཕྱག་འཁྱེར་དང་བྱ་དགའ་ཡང་ཐོབ་སོང་བས་རྒན་ལགས་དང་སློབ་པྲུག་ཚང་མས་བདག་

ལ་བསྔགས་བརྗོད་གནང་སོང་། ངས་ཕྱག་འཁྱེར་དང་བྱ་དགའ་རྣམས་པ་ལགས་ལ་སྟོན་

པའི་ན་པ་ལགས་ཀྱིས་དཔེ་ཡག་པོ་རེད་གསུངས་སོང་། པ་ལགས་ཀྱིས་ཕྱག་འཁྱེར་དང་

བྱ་དགའ་དེ་ཁྱིམ་དུ་འཁྱེར་ནས་ཨ་མ་ལགས་ལ་སྟོན་པ་མ་ཟད་ཨ་མས་ཕྱག་འཁྱེར་དང་

བྱ་དགའ་གཉིས་དེ་གློག་འཕྲིན་ནང་བསྐུར་ནས་ཨ་ཁུ་དང་ཨ་ནེ་རྣམས་ཀྱིས་ཀྱང་གུས་

མོ་ང་ལ་བསྔགས་བརྗོད་གནང་སོང་། དེ་དུས་ང་ལ་བདེ་སྐྱིད་ཀྱི་ཚོར་བ་ཞིག་སྐྱེས་སོང་། 

མཐའ་མ་དེ་ལ་ང་དང་འདྲ་བའི་སློབ་ཕྲུག་ཚང་མས་ཡིག་གཟུགས་ལ་དོ་སྣང་ཡག་

པོ་བྱས་ནས་སྦྱངས་དགོས་པ་དེ་ངའི་རེ་བ་ཡིན་ནོ།།

མིག་ན་བ།

གངས་ཅན་གསེར་བཟང་།  འཛིན་གྲྭ་བཞི་པ།  ཁ

བདུན་ཕྲག་དེའི་སྔོན་གྱི་གཟའ་ཉི་མའི་ཉིན་གུང་ཞིག་ལ།ངའི་ནང་མི་དང་

ཅོ་བདེ་མཆོག་གི་ནང་མི་ཁྱི་དང་བཅས་སྤྱི་གླིང་ཞིག་ལ་ཕྱིན་པ་ཡིན།ས་ཆ་དེར་

རྐྱལ་རྫིང་ཡོད་པས་ང་རང་ཆུ་རྐྱལ་རྒྱག་འདོད་ཆེན་པོ་བྱུང་།འོན་ཀྱང་ཨ་མ་

ལགས་ཀྱིས་ང་ལ་ཆུ་གཙང་མ་མེད་པས་ཆུ་རྐྱལ་བརྒྱབ་མི་ཆོག་ཅེས་ནན་གྱིས་

གསུངས་ཀྱང་པ་ཕས་རྐྱལ་བརྒྱབ་ན་འགྲིག་གི་རེད་གསུངས་སོང་བས་ངས་

དགའ་ཐག་ཆོད་དེ་ཆུ་རྐྱལ་བརྒྱབ་པ་ཡིན།

ཕྱི་ཉིན་གཟའ་ཟླ་བའི་ཞོགས་པར་ང་སློབ་གྲྭར་སྐྱོད་དུས་མིག་ཏོག་ཙམ་

བདེ་པོ་མེད་པའི་ཚོར་བ་ཞིག་བྱུང་སོང་ཡང་ངས་སྣང་མེད་བཏང་སྟེ་གྲོགས་མོ་

ཚོ་དང་མཉམ་དུ་སློབ་སྦྱོང་བྱེད་བཞིན་རྩེད་མོ་མང་པོ་རྩེས་པ་ཡིན།དེ་ནས་ཉིན་

ཤས་རྗེས་སུ་ངའི་མིག་གཡས་པའི་མཐའ་འཁོར་ཚང་མར་རྨ་བཟོས་ཏེ་སྐྲངས་

འདུག  དེ་དུས་ངའི་མིག་སྐྲངས་ཡོད་པས་སློབ་ཕྲུག་གཞན་གྱིས་འཔྱ་སྨོད་བྱེད་

ཀྱི་རེད་བསམས་ཏེ་སློབ་གྲྭར་བསྐྱོད་རྒྱུ་ཅུང་མི་བདེ་བ་བྱུང་།བདུན་ཕྲག་དེའི་

གཟའ་པ་སངས་ཀྱི་ཉིན་མོར་ཨ་མས་ང་དང་གཅེན་པོ་སློབ་གྲྭ་ནས་དགོངས་པ་

ཞུས་ཏེ་མིག་སྨན་ཁང་ཞིག་ཏུ་ན་ཚ་བརྟག་དཔྱད་བྱེད་པར་འཁྲིད།སྐབས་དེར་

སྨན་པས་ངའི་མིག་ཟུར་ན་ཆགས་པའི་རྨའི་པགས་པ་མཐུག་པོ་ཚང་མ་བཤུས་

སོང་བས་ང་ཚ་ཐག་ཆོད་དེ་ངུས་པ་ཡིན།སྐབས་དེར་ངའི་སེམས་ནང་མིག་ལ་

བདག་གཅེས་ཡག་པོ་བྱེད་དགོས་པ་དང་།ཨ་མའི་ཁ་ཏ་བསླབ་བྱ་ལ་ཉན་དགོས་

པའི་ཚོར་བ་དྲག་པོ་ཞིག་བྱུང་།།

ངའི་ཁ་རས་དགའ་ཤོས་།

བསྟན་འཛིན་ཚེ་སྐྱིད།   འཛིན་རིམ་བཞི་པ།  ཁ

དེང་སང་འཛམ་གླིང་ནང་མི་རྒན་གཞོན་ཚང་མས་ཁ་རས་གྱིན་གྱི་ཡོད།  

རྒྱུ་མཚན་ནི་མི་ཕན་ཚུན་བར་ན་ཚ་མ་འགོ་བའི་ཆེད་དུ་ཁ་རས་གྱོན་གྱི་ཡོད།  

དེ་ཡང་ཏོག་དབྱིབས་ནད་ཡམས་ཁྱབ་པའི་རྗེས་སུ་མི་ཚང་མས་དོ་སྣང་ཆེན་

པོས་ཁ་རས་མ་བརྗེད་པར་གྱོན་གྱི་ཡོད།  ང་ལ་ཁ་རས་མང་པོ་ཡོད་ཅིང་དེའི་

མདོག་ནི།  དཀར་པོ་དང་ཟིང་སྐྱ།  ནག་པོ་ཡིན།  ཡིན་ནའང་དེ་ཚོའི་ནང་ནས་

ངའི་ཁ་རས་དགའ་ཤོས་ནི་ངའི་གྲོགས་མོ་རིགས་སྲས་ཀྱིས་ང་ལ་སྤྲད་པའི་ཁ་

རས་མདོག་ཁྲ་ཁྲ་དེ་ཡིན།   གང་ཡིན་ཟེར་ན།   དེའི་ནང་ཚོན་མདོག་སྔོན་པོ་

དང་མུ་མེན།   དམར་པོ།   སེར་པོ།   ལྗང་ཁུ།   དཀར་པོ།   ཟིང་སྐྱ་བཅས་

འདུག   དེའི་རྒྱུ་ཆ་མཐུག་པོ་དང་ཡག་པོ་འདུག  ཁ་རས་དེ་རིགས་སྲས་ཀྱི་

རྨོ་ལགས་ཀྱིས་ཁོང་ལ་དབྱིན་ཡུལ་ནས་བསྐུར་བ་ཞིག་རེད།  རྡ་རམ་ས་ལ་ལ་

ཁ་རས་དེ་འདྲ་འཚོང་མཁན་མི་འདུག   ངའི་ཁ་རས་གཞན་དེས་ཚོ་ཚང་མ་རྒྱ་

གར་གྱི་རྒྱལ་ས་ལྡི་ལི་ནས་ཨ་མ་ལགས་ཀྱི་གྲོགས་མོས་ཉོས་པ་རེད།   ཡིན་

ནའང་ཁ་རས་དེ་ཚོའི་རྒྱུ་ཆ་ཁ་རས་ཁྲ་ཁྲ་ནང་བཞིན་ཡག་པོ་མི་འདུག   སྤྱིར་

བཏང་འཛམ་གླིང་འདིའི་ནང་ཁ་རས་བཟོ་མཁན་དང་འཚོང་མཁན་མང་པོ་ཞེ་

དྲག་ཡོད། ཡིན་ནའང་ང་ཚོས་ཁ་རས་ཉོ་དུས་རྒྱུ་ཆ་ཡག་པོ་དེ་ཚོ་ཉོ་དགོས། 

རྒྱུ་ཆ་ཡག་པོ་མེད་ན་ཁ་རས་དེ་ན་ཚ་འགོག་པར་ཕན་ཐོགས་ཀྱི་མ་རེད།   དེ་

མ་ཟད་ང་ཚོས་ཉིན་ལྟར་ཁ་རས་གཅིག་རང་མ་གྱོན་པར་ཁ་རས་བརྗེ་ལེན་

བྱེད་དགོས། གང་ཡིན་ཟེར་ན། ཁ་རས་ཀྱིས་ང་ཚོར་རླུང་བརྒྱུད་ནས་ཁྱབ་པའི་

ན་ཚ་འདྲ་མིན་ལས་སྲུང་སྐྱོབ་བྱེད་ཐུབ་ཀྱི་ཡོད།ཁ་རས་དེ་ཆུང་ཆུང་ཞིག་ལས་

མེད་ཀྱང་མིའི་འཕྲོད་བསྟེན་ཡག་པོ་ཡོང་བར་ཕན་ཐོགས་ཤིན་ཏུ་ཆེན་པོ་ཡོད།  

དེ་འདྲ་སོང་ཙང་ང་ཚོས་དྲན་པ་མ་བརྗེད་པར་རྒྱུན་དུ་ནས་ཁ་རས་གྱོན་དགོས།

ཀུན་དང་མཐུན་པ་རྩ་བ་ཡིན་མོད་ཀྱང་།།

མཐོང་ཚད་ལད་མོ་བྱས་ན་ཀླད་མེད་ཡིན།།

སྐད་རིགས་སྣ་ཚོགས་ཤེས་ན་བཟང་མོད་ཀྱང་།།

རང་གི་ཕ་སྐད་བརྗེད་ན་ངོ་ཚ་ཡིན།

	 	 རྗེ་ཞང་སྟོན་ནས།



བཙན་བྱོལ་བོད་ཀྱི་བྱིས་པའི་གསར་ཤོག� སྤྱིའི་འདོན་ཐེངས། ༣༦  བོད་རྒྱལ་ལོ་ ༢༡༥༠ ཕྱི་ལོ་ ༢༠༢༣ ཟླ་ ༥ལྷུག་རྩོམ་འཚོ་བའི་ཉིང་ཁུ། 	 ༢

ཉིན་ཐོ་།

 བསྟན་འཛིན་ཕུན་ཚོགས།  འཛིན་གྲྭ་བཞི་པ།  ཀ

ཁ་སང་དགོང་མོ་གཉིད་སྔ་པོ་ཉལ་པ་ཡིན།   གང་ལགས་ཞེ་ན།  

གཟའ་ཟླ་བ་ཞོགས་པ་སྔ་པོ་ལངས་ནས་སློབ་གྲྭ་ལ་འགྲོ་རྒྱུར་གྲ་སྒྲིག་

བྱས་པ་ཡིན།  དེ་ནས་ཞོགས་ཟས་ཡག་པོ་བཟས་ཏེ་དགའ་དགའ་སྤྲོ་

སྤྲོའི་ངང་སློབ་གྲྭ་ལ་ཕྱིན་པ་ཡིན།   དེ་རིང་དམིགས་བསལ་ཞིག་ལ་

རང་བྱུང་ཚན་རིག་རྒན་ལགས་ཀྱིས་སྐྲ་གཙང་མ་བཏུབ་སྟེ་སློབ་གྲྭར་

བསླེབས་འདུག   དེ་མ་ཐག་ང་རང་ཨ་ཕ་ཡིད་ལ་ལྷང་ལྷང་དྲན་བྱུང་།  

རྒྱུ་མཚན་ནི།  རེས་གཟའ་ཉི་མའི་ཉིན་ངའི་ཨ་ཕས་ཀྱང་སྐྲ་གཙང་མ་

བཏུབ་སོང་།  ཉིན་དེར་གུས་པས་རྒྱུན་ལྡན་བཞིན་དགེ་རྒན་ཚང་མའི་

སློབ་ཁྲིད་ལ་དོ་སྣང་ཆེན་པོས་ཉན་པ་ཡིན།   སློབ་གྲྭ་གྲོལ་རྗེས་རང་

ཁྱིམ་དུ་འབྱོར་བ་དང་ཁྱིམ་སྦྱོང་ཚང་མ་ཆད་ལྷག་མེད་པ་བྲིས་ཏེ་སྒྲུང་

དེབ་བཀླགས་པ་ཡིན།       དེའི་རྗེས་སུ་དགོང་ཟས་བཟས་པ་དང་ཁ་

འདོན་ཞིག་བྱས་ཏེ་གཉིད་ཉལ་པ་ཡིན།།

ངའི་བརྩེ་བའི་ཕ་མ་རྣམ་གཉིས།

བསྟན་འཛིན་ཉི་སྒྲོན། འཛིན་རིམ ༩

ཕྱི་ལ་གནམ་གཤིས་ཚ་དྲོད་ཆེ་བའི་ཞོགས་པ་ཞིག་ལ་ང་དང་ངའི་

པྲ་ཆལ་འཛིན་གྲོགས་རྣམས་དཀར་ཆ་དོད་པའི་འཛིན་གྲྭའི་ནང་དགོད་

སྒྲ་ལྷང་ལྷང་གིས་སྡོད་བཞིན་པའི་སྐབས། ང་ཚོའི་བོད་ཡིག་རྒན་ལགས་

གྲོད་ཁོག་ན་ཟུག་གིས་ཨར་མ་བརྟན་བར་སྐད་ཤུགས་ཆུང་ངུས་ཨ་

རུ་རུ་ཞེས་བཤད་མ་ཐག་སློབ་ཕྲུག་ཚང་མས་མགྲིན་གཅིག་ཏུ་སྒོའི་ཁ་

ཕྱོགས་སུ་བལྟས་བྱུང་།   དེ་དུས་རྒན་ལགས་ཀྱིས་ང་ཚོར་སྒམ་ཚུགས་

ལྡན་པའི་ངང་རྩོམ་ཞིག་བྲིས་ཞེས་གསུངས་མ་ཐག་ཏུ་ངའི་དྲན་པའི་སྣང་

ངོར་གསལ་ལྷང་ངེར་འཆར་བ་ནི་ཆུང་དུས་ང་ལ་འགྲོ་འདུག་སྤྱོད་གསུམ་

སློབ་མཁན་གྱི་དྲིན་ཅན་ཕ་མ་གཉིས་ཡིད་ལ་གསལ་ལྷང་ངེར་འཆར་

བྱུང་བས།   ངས་བསམ་བློ་རྒྱང་རིང་ཙམ་བཏང་སྟེ་དཀར་གཙང་ཤོག་

བུའི་སྟེང་དུ་ལག་པ་འགུལ་འགོ་བརྩམས་པ་ཡིན།

གུས་མོ་ང་ནི་བསོད་ནམས་ཆེ་ལ་ཚེ་སྔོན་ལས་འབྲས་བཟང་བའི་

དབང་གིས་གསེར་ལས་དཀོན་པའི་ཕ་མ་ཁྱེད་ལྟར་ཐོབ་པས་ཡིད་

སེམས་ཤིན་ཏུ་དགའ་ལ།   ཁྱེད་རྣམ་གཉིས་ནི་ངའི་མུན་པ་སེལ་ཆེད་

ཀྱི་སྒྲོན་མེ་ལྟ་བུ་ཡིན། དེ་ཡང་ཆུང་དུས་ང་ལ་བྱམས་དང་བརྩེ་བས་སྐྱོང་

མཁན་དང་འགྲོ་འདུག་སྤྱོད་གསུམ་སློབ་མཁན་གྱི་དྲིན་ཅན་ཕ་མ་རྣམས་

ནི་ངའི་མི་ཚེ་ཧྲིལ་པོའི་ནང་བརྗེད་མི་ཐུབ་པའི་མི་སྣ་གཙོ་བོ་རྣམ་གཉིས་

དེ་ཡིན། ངའི་ཨ་མ་ལགས་ནི་ཁ་གསེང་པོ་དེ་ཙམ་མེད་ཀྱང་ཡིད་དྲང་ལ་

སེམས་དུང་ལས་དཀར་བའི་དགེ་རྒན་ཞིག་ཡིན་པ་མ་ཟད།  གུས་མོས་

གང་བཤད་པ་དེ་རྒྱལ་པོ་ཞིག་གིས་བློན་པོ་ཞིག་ལ་བཀའ་བཏང་བ་ལྟར་

ངས་བཤད་པ་ཡོངས་རྫོགས་བྱེད་ཀྱི་རེད།  	 ངའི ་པ་ལགས་ནི ་

ང་ཚོའི་ཁྱིམ་གྱི་རྒྱལ་པོ་ཡིན་པ་མ་ཟད་ཁོང་ཁྲོ་ཚ་ཡང་དཀོན་མཆོག་

གསུམ་ལ་དུས་རྟག་ཏུ་གུས་པ་བྱེད་རྒྱུར་དགའ་ཞིང་རང་གི་བུ་མོ་གཉིས་

ལ་རང་གི་སྙིང་ལས་གཅེས་པར་འཛིན་ཏེ་བྱམས་པོ་བྱེད་ཀྱི་རེད།   དེ་

ཡང་ཉིན་ཞིག་ང་རང་པ་ལགས་དང་ལྷན་དུ་ཁྲོམ་ལ་འགྲོ་བཞིན་པའི་ལམ་

བར་དུ་ངའི་པ་ལགས་ཀྱིས་ཚོང་པ་ཞིག་གི་ས་ནས་ཚལ་ཉོས་ཏེ་དངུལ་

གྲོན་ཆུང་བསྲི་ཚགས་བྱ་ཆེད་ཕྱེད་ཆག་བྱེད་བཞིན་པའི་སྐབས། ངའི་

སེམས་ནང་ང་རང་ནར་སོན་ནས་སྨན་པ་བཟང་པོ་ཞིག་བྱས་ཏེ་ཕ་མར་

རོགས་པ་བྱེད་ཀྱི་ཡིན་ཞེས་རང་གིས་རང་ལ་ཡང་ཡང་སྐུལ་ལྕག་གཏོང་

གི་ཡོད།

མཚམས་རེ་ངས་ཨ་མ་ལགས་ཀྱིི་སྐྱིད་མདོག་ཤོར་བའི་རྣམ་པ་དེ་

མཐོང་ཐེངས་རེར་ང་རང་ནར་སོན་ནས་ལས་འགོ་ཚུགས་པའི་དུས་ལ་

སླེབས་སྐབས་ངས་ཨ་མའི་ངལ་དུབ་སེལ་བར་བྱེད་ཀྱི་ཡིན་ཞེས་རང་

བྱེད་སྟངས་ལ་དངོས་གནས་རྗེས་སུ་ཡི་རང་ཞུ་ཡི་ཡོད།

མཐའ་དོན་ང་ཚོའི་སློབ་གྲྭ་ནི་སྙིང་རྗེ་མོ་ཡོད་པ་ཇི་བཞིན་དུ་ངས་

སེམས་གཏིང་ནས་སློབ་གྲྭའི་མིང་དེ་མི་ཉམས་པར་སྨོན་ཞིང་སློབ་གྲྭ་དེ་

སྔར་ལྟར་བརྗིད་ཉམས་ཆེན་པོ་ཞིག་ཡོང་པར་སྨོན།

བཀའ་དྲིན་ཅན་གྱི་ངའི་ཨ་མ་ལགས་།

བསྟན་འཛིན་མཚོ་མོ། འཛིན་རིམ ༡༠

ངའི་ཨ་མའི་ཞལ་རས་ནི་ང་ལྟར་ལྟ་ན་སྡུག་པ་ཞིག་ཡོད་ལ།   མིག་

གཉིས་འབུར་དུ་ཐོན་ཡོད་པར་མ་ཟད་མཆུ་ཏོ་དམར་ཞིང་ངོ་གདོང་ནི་ཟླ་

བ་ལྟར་དཀར་པོ་ཡོད་པས། ཨ་མའི་ཞལ་རས་མཐོང་དུས་ཚང་མའི་ཡིད་

དབང་འཕྲོག་པ་དང་སེམས་ནང་ལ་མེ་ཏོག་ཤར་བ་ལྟར་བདེ་བ་སྐྱིད་པ་

ཞིག་སྦྱིན་གྱི་ཡོད།

ངའི་ཨ་མའི་སྐུ་གཟུགས་ནི་དེ་ཙམ་རིང་པོ་མེད་ལ་ལུས་ལ་དབུས་

གཙང་གི་ཕྱུ་པ་ཞིག་གྱོན་ན་ཧ་ཅང་རན་པོ་དང་སྙིང་རྗེ་མོ་ཡོད་པ་ནང་

བཞིན་གཞན་སུ་ལ་ཡང་རན་པོ་མེད་ཀྱི་རེད་བསམས་ཀྱི་འདུག ངའི་ཨ་

མའི་དབུ་སྐྲ་ནི་ཧ་ཅང་རིང་ཞིང་སོ་ཐཱ་ལྟར་ནག་པོ་ཡོད་པས། ཚང་མས་

སྐྲ་འདི་མཐོང་དུས་ཡིད་དབང་འཕྲོག་པ་དང་སེམས་གཏིང་ནས་ཡིད་སྨོན་

འཕྱོར་གྱི་ཡོད།

ང་རང་ཞོགས་པ་མིག་གདང་དུས་ཨ་མས་ང་རང་གི་ཆེད་དུ་ཟ་

ཆོག་ཆོག འཐུང་ཆོག་ཆོག་གི་ཟས་རིགས་སྣ་ཚོགས་ཤིག་ཅོག་ཙེ་སྟེང་

དུ་བསྒྲིགས་ནས་བཞག་གི་ཡོད།   ཨ་མ་མོ་རང་གིས་ཞོགས་ཟས་མི་

བཟའ་བར་ང་རང་སློབ་གྲྭ་འགྲོ་བའི་ཆེད་དུ་གྲ་སྒྲིག་གང་གཟབ་བྱེད་ངེས་

ཡིན།   དགོང་མོ་ང་རང་ནང་ལ་ལོག་ཡོང་དུས་ཨ་མས་དགོང་ཟས་ཞིམ་

པོ་བཟོས་ནས་ང་རང་ག་དུས་སླེབས་ཡོང་ངམ་བསམས་ནས་རེ་བ་བྱེད་

ནས་སྡོད་པ་དང་།   ངའི་གཟུགས་པོ་ལ་རྨ་ཆུང་ཆུང་ཞིག་བཟོས་པ་ཡིན་

ན་ཨ་མ་མོ་རང་ཉིན་མཚན་ཀུན་ཏུ་གཉིད་མི་ཁུག་པར་སེམས་ཁྲལ་བྱེད་

ནས་སྡོད་པར་མ་ཟད། ངས་ག་རེ་དགོས་ལབ་པ་དེ་སྤྲད་པ་དང་ག་རེ་བྱེད་

ཡ་ཡིན་ལབ་ན་ཡང་བྱེད་བཅུག་གི་རེད།   གལ་སྲིད་ངས་མི་གཞན་ལ་

གནོད་པའི་ལས་ཀ་ཞིག་བྱེད་པ་་ཡིན་ན་དེ་འདྲ་མ་བྱས་ཟེར་ནས་སློབ་

གསོ་རྒྱག་པ་དང་ལམ་བཟང་པོ་ཞིག་ལ་ཁྲིད་ཀྱི་རེད།   ཨ་མ་མོ་རང་གི་

སེམས་ལ་དཀའ་ངལ་ཁྲི་ཁྲག་མང་པོ་ཡོད་ན་ཡང་ང་ཡི་མདུན་དུ་འཛུམ་

དམུལ་དམུལ་ངང་ནས་བསྡད་ཀྱི་རེད།

ངའི་ཨ་མའི་གཤིས་ཀ་ནི་སྲིང་བལ་ལྟར་ཧ་ཅང་འཇམ་ཞིང་བཟོད་

པ་སྒོམ་པར་མཁས་ལ། གཞན་གྱིས་གང་ལབ་ཀྱང་དེ་ལ་ཧུར་ཐག་གིས་

རོགས་རམ་བྱ་ངེས་ཡིན།   ཡིན་ན་ཡང་ང་རང་གིས་ནོར་འཁྲུལ་ཅིག་

བྱེད་པ་ཡིན་ན་ང་ལ་བཀའ་བཀྱོན་བཏང་བ་མ་ཟད་བསླབ་བྱ་དོན་དང་

ལྡན་པ་ཞིག་བརྒྱབ་ཀྱི་ཡོད། ཕལ་ཆེར་ངའི་ཨ་མ་དང་འདྲ་བའི་གཤིས་

ཀ་དེ་སུ་ལ་ཡང་མེད་ཀྱི་རེད་བསམས་ཀྱི་འདུག མི་ཚང་སྐྱོ་བ་དང་ཉམ་

ཆུང་རྣམས་ལ་རོགས་པ་བྱེད་རྒྱུ་དགའ་ཞིང་ཅ་དངོས་རྣམས་བགོ་བཤའ་

རྒྱག་རྒྱུ་དགའ་བའི་ཨ་མ་ཞིག་ཡིན།  བོད་ཀྱི་ཁ་དཔེ་ལ་མི་སྣ་འདྲ་བོ་འདྲ་

བོ་ལྷ་སའི་ཁྲོམ་ལ་མང་པོ་ཡོད། ཡིན་ན་ཡང་ངའི་ཨ་མ་འདྲ་བོ་ལྷ་སའི་

ཁྲོམ་དང་ས་ཆ་གང་བ་ལ་ཡང་མཐོང་རྒྱུ་མེད། ཨ་མ་ཟེར་བའི་ཚིག་དེ་

ཧ་ཅང་ཐུང་ཐུང་ཞིག་ལས་མེད་ཀྱང་དེ་ཡི་བརྩེ་བ་དེ་རྒྱ་མཚོ་ལས་ཀྱང་

གཏིང་ཟབ་པ་ཞིག་ཡོད།  ཚང་མས་ཨ་མ་ཟེར་བའི་ཚིག་དེ་ལ་ཡ་མེད་མ་

གཏོང་བར་དེ་ལ་གུས་ཞབས་བྱེད་རོགས།  ཚང་མས་སོ་སོའི་ཨ་མ་དང་

མཉམ་དུ་དབུགས་མ་ཆད་བར་དུ་རོགས་པ་བྱེད་དགོས་པ་དང་དྲིན་ལན་

འཇལ་དགོས་པ་དེ་ང་ཚོ་ཕྲུ་གུ་ཞིག་ཡིན་པའི་ཆ་ནས་ལས་འགན་ཡིན་པ་

མ་བརྗེད་རོགས།

ཤེས་ཡོན་སློབ་སྦྱོང་གི་རྩ་བ་ཅུང་ཁ་ཏིག་ཡོད་ཀྱང་།

དེའི་འབྲས་བུ་ནི་ཞིམ་མངར་ལྡན་པ་ཞིག་རེད།

གིས་རང་ལ་ཐེངས་མང་སྐུལ་ལྕག་གཏོང་གི་ཡོད།   ད་བར་ང་ལ་བྱམས་

བརྩེས་བསྐྱངས་པ་དང་མི་ཚེའི་འགྲོ་སྟངས་བསླབས་པར་བཀའ་དྲིན་ཆེ་

ཞུ་རྒྱུ་ཡིན།

ངའི་བརྩེ་བའི་སློབ་གྲྭ།

བསྟན་འཛིན་ཀུན་གསལ། འཛིན་རིམ ༡༠

སློབ་གྲྭ་ཟེར་བའི་བརྗོད་གཞི་དེ་ང་རང་ཆུང་ཆུང་ནས་མང་པོ་བྲིས་

མྱོང་ཡོད་པས་བརྗོད་གཞི་ཞིག་ཡིན་པ་དང་དེ་རིང་ཚོགས་ཐེངས་དྲུག་

པའི་བོད་ཡིག་ཚོགས་ཐེངས་ཀྱི་དུས་སྐབས་སུ་རྒན་ལགས་ཀྱིས་བསྐྱར་

དུ་བརྗོད་གཞི་འདིའི་ཐོག་རྩོམ་ཞིག་བྲིས་ཤོག་གསུངས་དུས་ངའི་སེམས་

ནང་དུ་དེ་ནི་སྐར་ཆ་གཅིག་གི་ལས་ཀ་ཞིག་རེད་ཅེས་བའི་ཚོར་སྣང་དྲག་

པོ་སྐྱེས་པ་དང་མཉམ་དུ་ངས་རྩོམ་འདི་འབྲི་འགོ་བརྩམས་པ་ཡིན།

གུས་མོ་ངས་སློབ་གྲྭ་འདིའི་ནང་ལོ་གསུམ་ལྷག་བསྡད་མྱོང་ཡོད་

པ་དང་ལོ་གསུམ་འདིའི་ནང་དུ་ངས་སློབ་གྲྭ་འདིའི་སྐོར་ཕལ་ཆེ་བ་ཞིག་

ཤེས་ཀྱི་ཡོད། ང་ཚོའི་སློབ་གྲྭའི་ཁོར་ཡུག་ནི་རྒྱ་ཆེ་ཞིང་ཡིད་དུ་འོང་

བ་ཞིག་ཡོད་པ་མ་ཟད། མཐའ་འཁོར་ཡོངས་སུ་རྩི་ཤིང་དང་མེ་ཏོག་སྣ་

ཚོགས་ཡོད་པས་ཕྱི་རྒྱལ་ལ་ཡོད་པའི་སྒེར་གྱི་སློབ་གྲྭ་སྙིང་རྗེ་མོ་ཞིག་

དང་གཉིས་སུ་མ་མཆིས། ད་དུང་སློབ་གྲྭའི་འཛིན་གྲྭ་རྣམས་ཡངས་ཤིང་

བརྗིད་ཉམས་ཆེ་བས། གལ་སྲིད་ཕྱི་མི་ཞིག་ང་ཚོའི་སློབ་གྲྭར་སླེབས་

ན། ཁོ་མོ་དངོས་གནས་རྒྱ་གར་གྱི་ས་ཆ་ཞིག་ཡིན་མིན་ལ་ཐེ་ཚོམ་སྐྱེས་

ཡོང་།

ང་ཚོའི་སློབ་གྲྭའི་མདུན་དུ་རྩེད་ཐང་ཆེན་པོ་ཞིག་ཡོད་པ་དང་རྩེད་

ཐང་རྫིག་པོ་དེ་མཐོང་བ་ཙམ་གྱིས་མི་ཚང་མའི་སེམས་ནང་རྩེད་མོ་རྩེ་

འདོད་འདུན་པ་སྐྱེས་ཀྱི་རེད། རྩེད་ཐང་གི་སྒང་ལ་ང་ཚོའི་ཟློས་གར་འཛིན་

གྲྭ་འཚོགས་ཀྱི་ཡོད་པ་དང་། ང་ཚོ་ཚང་མ་ཟློས་གར་ཚོགས་ཐེངས་ལ་

དགའ་པོ་ཡོད། གང་ཡིན་ཟེར་ན་ཟློས་གར་འཛིན་གྲྭའི་ནང་རོལ་ཆ་སྣ་

ཚོགས་ཡོད་པས་རོལ་ཆ་རྣམས་བཏང་ན་སྐྱིད་པོ་འདུག ད་དུང་ཟློས་

གར་ཁང་ནང་རྒྱུད་མང་འགའ་ལས་མེད་པས་ཚང་མས་ཟློས་གར་ཚོགས་

ཐེངས་འགོ་བཙུགས་པ་ན་ལམ་སེང་རྒྱུག་ནས་རྒྱུད་མང་མགྱོགས་པོར་

འདེམས་ཀྱི་རེད།

རྩེད་ཐང་གི་གཡས་ཕྱོགས་སུ་ང་ཚོའི་སློབ་གྲྭའི་དཔེ་མཛོད་ཁང་

ཡོད། དཔེ་མཛོད་ཁང་ནི་ཡིད་དུ་འོང་ཞིང་ཕྱི་ནས་མཐོང་བ་ཙམ་གྱིས་

ནང་དུ་འགྲོ་འདོད་སླེབས་ཀྱི་རེད། ད་དུང་དཔེ་མཛོད་ནང་དུ་བལྟས་ན་

དེབ་འདྲ་མིན་གོ་རིམ་བཞིན་མཛེས་པོའི་ངང་བསྒྲིགས་ཡོད་པ་དང་ནང་

གི་འགྲེམ་སྟོན་བྱེད་སྟངས་ལ་བལྟས་ན་ཧ་ལས་ཤིང་མཛེས་བའི་དཔེ་

མཛོད་ཁང་ནང་གོམ་སྟབས་སྤོས་བ་དང་སོ་སོའི་ཆུང་དུས་ཀྱི་འཛིན་གྲྭ་

ཡིད་ལ་དྲན་གྱི་རེད། ང་ཚོའི་སློབ་གྲྭའི་དཔེ་མཛོད་ཤིན་ཏུ་གཙང་བས། 

ཕྲུ་གུ་ཚང་མས་ལྷམ་ཕྱི་ལ་ཕུད་དེ་འཛུལ་དགོས་ཀྱི་རེད། ང་དཔེ་མཛོད་

ཁང་ནང་གི་སྒྲུང་དེབ་ཀློག་རྒྱུ་ཤིན་ཏུ་དགའ་བར་མ་ཟད། ང་དང་འདྲ་བའི་

ཕྲུ་གུ་ཚང་མ་ཡང་དཔེ་མཛོད་ཁང་ནང་སྒྲུང་དེབ་ཀློག་རྒྱུ་དགའ་བས། ང་

ཚོས་ཉིན་ལྟར་དཔེ་མཛོད་ཚོགས་ཐེངས་བསྒུགས་ནས་བསྡད་ཀྱི་ཡོད།

ང་ཚོའི་སློབ་གྲྭའི་སློབ་ཕྲུག་ཚོའི་ཤེས་ཡོན་གནས་སྟངས་ནི་བསམ་

བློ་ནང་ཤོང་དཀའ་བ་ཞིག་ཡོད་དེ་དགེ་རྒན་གྱིས་ནང་སྦྱོང་བསྐུལ་བ་

རྣམས་བྲིས་པ་མ་གཏོགས་སོ་སོའི་ངོས་ནས་གཞན་པ་གཅིག་ཀྱང་སྦྱོང་

ཐབས་བྱེད་ཀྱི་མེད་པ་དང་། ད་དུང་འགའ་ཤས་ཀྱིས་ནང་སྦྱོང་ཚང་མ་

བརྐུས་བཤུས་བྱེད་ཀྱི་ཡོད་པ་མ་ཟད། འགའ་ཤས་ཀྱིས་ནང་སྦྱོང་འབྲི་

ཡི་མེད། ཡིན་ཡང་སློབ་གྲོགས་ཚང་མ་འདི་འདྲ་མིན་ཏེ་འགའ་ཤས་

ཀྱིས་སློབ་སྦྱོང་ལ་འབད་བརྩོན་ལྷོད་མེད་བྱེད་པ་དང་རང་ཉིད་ཀྱི་ཕུགས་

བསམ་འགྲུབ་ཆེད་ཉིན་མཚན་ཀུན་ཏུ་སློབ་སྦྱོང་བྱེད་ཀྱི་ཡོད། ཁོང་ཚོའི་

བཀའ་དྲིན་ལ་བརྟེན་ནས་ང་ཚོའི་སློབ་གྲྭའི་མིང་སྙིང་རྗེ་མོ་དེ་སྔོན་མ་ནང་

བཞིན་གནས་ཐུབ་ཡོད་པ་དང་ངས་ཁོང་ཚོས་དཀའ་སྤྱད་འབད་བརྩོན་



སྤྱིའི་འདོན་ཐེངས། ༣༦  བོད་རྒྱལ་ལོ་ ༢༡༥༠ ཕྱི་ལོ་ ༢༠༢༣ ཟླ་ ༥� བཙན་བྱོལ་བོད་ཀྱི་བྱིས་པའི་གསར་ཤོག ༣� སྙན་རྩོམ་འཚོ་བའི་མེ་ལོང་། 

ཀ་ཕྲེང་།

བསྟན་འཛིན་སྐྱིད་འཛོམས། འཛིན་རིམ། ༩

ཀ་བ་ནང་བཞིན་ཧ་ཅང་རིང་།།

ཁ་པར་ནང་ལ་ཉིན་ལྟར་འཛུལ།།

ག་དུས་ཡིན་ཡང་ཁ་པར་ནས།།

ང་ལ་གནོད་པའི་སྐད་ཆ་བཤད།།

ཅ་ལག་ཧ་ཅང་མང་པོ་ཉོས།།

ཆ་ཚང་གཞན་གྱིས་རྐུན་མ་བརྒྱབ།།  

ཇ་ལོ་ཆུ་མངར་གཅིག་པོ་ལྷག།

ཉ་ཤ་བྱ་ཤ་ཏོག་ཙམ་ལྷག།

ཏ་ལའི་བླ་མའི་གསུངས་ཆོས་ཉན།།

ཐ་མག་སྤང་རྒྱུའི་དམ་བཅའ་བཞག།

དམ་བཅའ་བཞག་ཀྱང་སྒྲུབ་མ་ཐུབ།།

ན་ནས་སྨན་ཁང་ནང་དུ་ལུས།།

པ་ཊའི་རི་མོ་མཐོང་བ་ན།།

ཕ་མའི་ཞལ་རས་ཡིད་ལ་དྲན།།

བ་བུམ་ནང་བཞིན་རིན་ཐང་ཆེ།།

མ་རབས་ཐ་ཤལ་བསམ་བློ་མེད།།

ཙ་རི་སྨྱུག་མ་འདྲ་བ་དང་།།

ཚ་གྲང་སྙོམ་པའི་གཟུགས་པོ་དེ།།

ཛ་གླིང་ཡོངས་ལ་སྐོར་བ་བརྒྱབ།།

ཝ་མོ་ནང་བཞིན་ཧ་ཅང་སྤྱང་།།

ཞ་མོ་ཉིན་ལྟར་གྱོན་ནས་བསྡད།།

ཟ་མ་ཟ་དུས་བ་གླང་བཞིན།།

འ་འུར་བཤད་ནས་དུས་ཚོད་བསྐྱལ།།

ཡ་མཚན་ཅན་གྱི་བུ་མོ་རེད།།

ར་ལུག་ནང་བཞིན་མི་ཚེ་བསྐྱལ།།

ལ་ཕུག་རྗེན་པ་ཡིན་པ་བཤད།།

ཤ་མོ་འདྲ་བའི་ངོ་གདོང་ཡོད།།

ས་གཞི་ཚང་མའི་ཚོན་མདོག་བརླག།

ཧ་ཧ་ཧུ་ཧུ་བྱེད་པའི་རྐྱེན།།

ཨ་ར་ཨ་རུ་བྱེད་ནས་རྫོགས།།

རྩེད་མོ་དགའ་ཤོས་།

བསྟན་འཛིན་མཁའ་འགྲོ།  ཀ  འཛིན་གྲྭ་བཞི་པ། ཁ

སྤྱིར་བཏང་ང་རྩེད་མོ་ཚང་མ་ལ་དགའ་པོ་ཡོད་ཀྱང་དེའི་ནང་ནས་རྩེད་

མོ་དགའ་ཤོས་ནི་ཐག་མཆོང་ཡིན།      གང་ཡིན་ཟེར་ན།   ཐག་མཆོང་

ནི་གཟུགས་པོ་བདེ་ཐང་ལ་ཕན་པ་མ་ཟད་གཟུགས་པོའི་ནང་གི་ཚིལ་ལུ་

ཡང་བཞུར།   དེང་སང་མི་མང་པོས་ལུས་སེམས་བདེ་ཐང་གལ་ཆེར་

ངོས་འཛིན་བྱེད་ཀྱི་ཡོད་ཀྱང་དངོས་སུ་ཐག་མཆོངས་རྩེ་དུས་རྒྱུན་རིང་

པོ་རྩེ་མི་ཐུབ།  གང་ཡིན་ཟེར་ན་ཐག་མཆོག་རྒྱུན་རིང་རྩེ་བར་ལས་སླ་པོ་

མེད།  དེ་བས་མི་རྒྱགས་པ་ཚོས་རྒྱུན་རིང་རྩེ་མི་ཐུབ།  ང་ཨ་མ་ལགས་

དང་པ་ལགས་མཉམ་དུ་ཐག་མཆོང་རྩེ་རྒྱུར་དགའ་པོ་ཡོད།   བདུན་ཕྲག་

སྔོན་མར་ཐག་མཆོང་རྩེད་ཆས་ཡག་པོ་ཞིག་ཉོས་པ་ཡིན།   སྔོན་མའི་

ཐག་མཆོང་ལས་དེ་ལས་ད་ལྟའི་ཐག་མཆོང་འདི་ཧ་ཅང་ལེགས་པ་འདུག  

ཉིན་མ་ཁ་ཤས་སྔོན་ལ་གནམ་གཤིས་ཧ་ཅང་ཡག་པོ་བསྟན་སོང་བས་

ཐག་མཆོང་སྐྱིད་པོ་ཞིག་རྩེས་པ་ཡིན།   དཀའ་ལས་ཞེ་དྲག་ཁག་སོང་

འོན་ཀྱང་སེམས་པ་ཧ་ཅང་སྐྱིད་པོ་བྱུང་སོང་།   མ་འོངས་པར་དུས་ཁོམ་

བྱུང་ཚེ་ཐག་མཆོང་རྩེས་ན་ལུས་པོར་ཕན་ཐོགས་ཆེ།

ང་དང་ངའི་ཚིགས་བཅད།

	 བསྟན་འཛིན་འོད་ཟེར། འཛིན་རིམ་༩

དགུན་ཁའི་གུང་གསེང་སླེབས་པའི་སྐབས།།

ཕ་མ་ལྷན་དུ་གནས་མཇལ་ཕྱིན།།

གནམ་གཤིས་ཚ་བའི་ས་གནས་སུ།།

གུང་གསེང་ཕྱིན་པར་འགྱོད་པ་སྐྱེས།།

ཀ་ཡེ་སྙིང་གི་གྲོགས་པོ་ལགས།།

ཁ་ནས་ཚིག་རྩུབ་ཁྲག་དམར་དག

ག་འདྲ་བྱས་ནས་བཏོན་གྱི་ཡོད།།

ང་ལ་ཧ་ཅང་གནོད་ཀྱི་འདུག།

 ཅ་ཅོར་གཏམ་གྱིས་དུས་ཚོད་བསྐྱལ།།

ཆ་ལུགས་བ་གླང་གྲོགས་མོར་ཐུག།

 ཇ་ཞིག་འཐུང་དུས་ཁོ་མོ་དྲན།།

ཉིན་ལྟར་ཁྱོད་ཀྱི་པར་ལ་བལྟས།།

ཏཱ་ལའི་བླ་མའི་གསུང་ཀློག་དུས།།

ཐ་མ་ལ་སོགས་མ་འཐེན་གསུངས།།

ད་དུང་ཐ་མ་མ་བཅད་པར།།

ན་ནིང་ད་ལོ་ཇེ་མང་རེད།།

པ་ལགས་ལྷན་དུ་དགོན་པར་ཕྱིན།།

ཕ་མའི་ཆེད་དུ་སྨོན་ལམ་བརྒྱབ།།

བུ་མོ་ང་ཡི་མི་ཚེ་ཆེད།།

མ་ནི་ཚད་མེད་བགྲང་བཞིན་འདུག།

ཙ་རེ་ཡིན་པའི་ནང་མི་ཞིག།

ཚ་བའི་ཡུལ་ལ་བསྡད་རྒྱུ་དགའ།།

ཛ་དྲག་གནས་ཚུལ་འཕྲད་པའི་སྐབས།།

ཝ་མོ་ཞིག་ལས་གྲུང་བ་ཡོད།།

ཞ་མོ་ཉོ་རྒྱུ་ཤིན་ཏུ་དགའ།།

ཟ་བའི་སྐབས་སུ་བ་གླང་འདྲ།།

འ་འུར་སྐད་ཆ་བཤད་མཁན་ནི།།

ཡ་མཚན་ཆེ་བའི་བུ་མོ་ཡིན།།

ར་བས་བསྐོར་བའི་སློབ་གྲྭའི་ནང་།།

ལ་ལ་སློབ་སྦྱོང་བྱེད་དུ་ཡོང་།།

ཤ་ཁྲག་གཅིག་པའི་ཕ་མའི་ཆེད།།

ས་མགོ་ལ་མགོ་སྦྱངས་བ་ཡིན།།

དགུན་ཁའི་གུང་གསེང་།

བསྟན་འཛིན་དཔའ་མོ། འཛིན་གྲྭ ༥ ཁ

ཕྱི་ལོ་༢༠༢༢ ཟླ་༡༢ པའི་ཚེས་༢༣ ཉིན་དགུན་ཁའི་གུང་གསེང་རེད།  

དེ་དུས་ང་དང་ངའི་གཅུང་མོ།  ཨ་མ་ལགས་ཀྱིས་གྱོན་ཆས་དང་གལ་ཆེ་

བའི་ཅ་ལག་རྣམས་བསྡུ་གསོག་བརྒྱབ་ནས་སྤྱི་སྤྱོད་རླངས་འཁོར་ཡོད་

སར་ཕྱིན་པ་ཡིན།   ང་ཚོ་ལྷོ་ཕྱོགས་ལ་འགྲོ་ཡི་ཡོད།   དང་པོ་ང་ཚོས་

སྤྱི་སྤྱོད་རླངས་འཁོར་ནང་མཚན་གཅིག་འགྲུལ་བཞུད་བྱས་པ་ཡིན།  དེ་

ནས་ང་ཚོ་ལྡི་ལི་ཡི་ས་ཆ་མན་ཇུ་ཊི་ལ་ལ་ཞོགས་པ་ཆུ་ཚོད་གསུམ་པ་ལ་

འབྱོར་སོང་།   དེ་ནས་ང་ཚོས་ས་ཁུལ་དེའི་ནང་འབྲུག་གི་ཁང་པ་ཞེས་

པའི་མགྲོན་ཁང་ཞིག་གླས་ཏེ་ཉིན་མ་གཅིག་བསྡད་པ་ཡིན། སང་ཉིན་

ཞོགས་པ་དེར་ང་ཚོ་སྔ་པོ་ལངས་ཏེ་གནམ་ཐང་ཕྱོགས་སུ་བསྐྱོད།   དེར་

བོད་པ་ཧ་ཅང་མང་པོ་འདུག་ལ་ང་གངས་སྐྱིད་དཔེ་སྟོན་སློབ་གྲྭར་བསྐྱོད་

པའི་སྐབས་ཀྱི་དགེ་རྒན་གཉིས་ཀྱང་ཐུག་བྱུང་།   གནམ་ཐང་དུ་ང་ཚོའི་

དཔེ་ཁུག་དང་ལུས་པོ་བསྔོགས་གཤེར་བྱས་རྗེས་གནམ་གྲུའི་ནང་བཏང་

སོང་།   གུས་མོ་ང་གནམ་གྲུའི་ནང་འཛུལ་བ་དང་པོ་ཡིན་པས་ཧ་ཅང་

སྐྱིད་པོ་བྱུང་།  ངས་གནམ་གྲུའི་སྒེའུ་ཁུང་ཡོད་སར་བསྡད་པ་དང་གནམ་

གྲུའི་ནང་གི་སྟབས་བདེ་ཐུག་པ་ཞིག་འཐུང་པ་ཡིན།   ཆུ་ཚོད་མང་པོ་

མ་འགོར་བར་གནམ་གྲུ་ལྷོ་ཕྱོགས་ཀྱི་གནམ་ཐང་དུ་བབས་སོང་། ལྷོ ་

ཕྱོགས་སུ་འབབ་དུས་གནམ་གཤིས་ཚ་པོ་ཞེ་དྲག་འདུག  རྡ  ་རམ་ས་

ལ་ནས་འཐོན་དུས་གནམ་གཤིས་ཧ་ཅང་གྲང་ངར་ཆེ་བས་ང་ཚོས་གྱོན་

ཆས་མཐུག་པོ་གྱོན་ཡོད་པས་དེ་བས་ཚ་བ་མང་བ་འཚིགས་སོང་།  

ངས་ལམ་སེང་སྟོད་གོས་སྤུད་པ་ཡིན།   གནམ་གྲུ་ནས་འབབ་དུས་པ་

ལགས་གནམ་ཐང་གི་ཕྱི་ལ་ང་ཚོ་བསྒུགས་ནས་འདུག  པ་ལགས་མཐོང་

བ་དང་དགའ་ཚོར་ཆེན་པོས་ཁོང་གི་ཕྱོགས་སུ་རྒྱུགས་ཕྱིན་པ་ཡིན།  དེ་

ནས་ང་ཚོ་ནང་མི་ཚང་འཛོམས་ཀྱིས་གུང་གསེང་སྐྱིད་པོ་བཏང་པ་ཡིན།

ཟབ་སྦྱོང་ལ་བསྐྱོད་པའི་ཚོར་སྣང་།

བསོད་ནམས་སྒྲོལ་མ། འཛིན་གྲྭ་ ༧

ད་ལོ་གུང་གསེང་སྐབས་བདག་མོན་གྷོ་འབྲས་སྤུངས་བློ་གསལ་

གླིང་དགོན་པ་ལ་རིགས་ལམ་ཟབ་སྦྱོང་ཆེད་བསྐྱོད་པ་ཡིན།   འབྲས་

སྤུངས་བློ་གསལ་གླིང་དགོན་པའི་མཐུན་རྐྱེན་ཧ་ཅང་བཟང་ཞིང་ཕྱི་ཡི་

ཁོར་ཡུག་མཛེས་ལ་ཉལ་ཁང་རྣམས་དཀར་ཆ་དོད་པོ་འདུག དེ་མ་ཟད་

ཞལ་ལག་ཀྱང་བཅུད་དང་ལྡན་པ་ཞིག་འདུག   ཚོགས་ཐེངས་དང་པོ་ནི་

ཆུ་ཚོད་བརྒྱད་དང་ཕྱེད་ཀ་ལ་འགོ་བཙུགས་ཀྱི་ཡོད་པ་དང་། དེའི་སྔོན་

ལ་ཆུ་ཚོད་དྲུག་པ་ལ་ཡར་ལངས་མ་ཐག་ཉལ་ཁང་གི་ཕྱི་ལ་རིགས་ལམ་

རྟགས་གསལ་གཏོང་བར་འགྲོ་དགོས་ཀྱི་ཡོད།   དེ་རྗེས་ཞོགས་ཟས་

བཟས་ཏེ་སོ་གདོང་འཁྲུད་པ་དང་འཛིན་གྲྭར་འགྲོ་དགོས་ཀྱི་ཡོད། བློ་

གསལ་གླིང་དགོན་པ་ལ་ཟབ་སྦྱོང་ཆེད་སེ་ལེ་ཀུའི་དང་མ་སུ་རི་ནས་ཀྱང་

སློབ་ཕྲུག་རྣམས་བསླེབས་ཡོད་པ་དང་། འཛིན་གྲྭའི་ནང་སློབ་གྲྭ་གཞན་

གྱི་ལྟ་གྲུབ་དགེ་རྒན་རྣམས་ཀྱིས་ཀྱང་ང་ཚོར་སློབ་ཚན་འཁྲིད་གནང་སོང་

། ཚོགས་ཐེངས་རེ་རེ་ལ་ཆུ་ཚོད་གཉིས་ཙམ་ཡོད་པས་མཚམས་རེར་

ཉོབ་སྣང་སྐྱེ་ཡི་འདུག འོན་ཀྱང་སྐར་མ་བཅོ་ལྔ་བར་གསེང་ཡོད་པར་

བརྟེན་ཉོབ་སྣང་ཡལ་འགྲོ་ཡི་འདུག སྐ ར་མ་བཅོ་ལྔའི་བར་གསེང་ནང་ཇ་

སྤྲད་པ་དང་སྐབས་རེར་ཁ་ཟས་གནང་གི་ཡོད། ཞོགས་པ་ཚོགས་ཐེངས་

གསུམ་ཡོད་པ་དང་། དེ་རྗེས་ཆུ་ཚོད་བཅུ་གཉིས་ལ་ཞལ་ལག་བཟའ་ཞིང་

ད་དུང་ཆུ་ཚོད་གཅིག་བར་གསེང་ཡོད།   ཉིན་གུང་ཁ་ལག་བཟས་ཚར་

རྗེས་རིགས་ལམ་གྱི་ཚོགས་ཐེངས་ཡང་བསྐྱར་གཅིག་ཚོགས་པ་དང་། 

དེ་རྗེས་ཆུ་᫄ᨕད་᪠ᫍᨑ་᪍་᪠᫙་དུ་བོད་ཡིག་ཡིག་གཟུགས་སྦྱོང་བརྡར་བྱེད་

ཀྱི་ཡོད།   དེ་ནས་ཆུ་ཚོད་བཞི་པ་ནས་དྲུག་པ་བར་དུ་དུས་ཚོད་སྟོང་པ་

ཡོད་པ་དང་། ཆུ་ཚོད་དྲུག་པ་ལ་དགོང་ཟས་ལ་རོལ་གྱི་ཡོད།  དགོང་མོ་

ཆུ་ཚོད་བདུན་པ་ནས་བརྒྱད་དང་ཕྱེད་ཀ་བར་རིགས་ལམ་རྟགས་གསལ་

གཏོང་དགོས་ཀྱི་ཡོད། མཚམས་རེར་ང་ཚོས་ལ་དྭགས་ནས་བསླེབས་

པའི་ཕྲུ་གུ་མཉམ་དུ་རྩོད་པ་དང་། སྐ བས་རེར་གྲྭ་པ་ཚོ་དང་མཉམ་དུ་རྩོད་

ཀྱི་ཡོད། ཉལ་བའི་དུས་ཚོད་ནི་ཆུ་ཚོད་དགུ་དང་ཕྱེད་ཀ་ཡིན་ཡང་ཕྲུ་གུ་

འགའ་རེས་ད་དུང་བྱ་སྒྲོ་རྩེས་ནས་སྡོད་ཀྱི་འདུག ཟབ་སྦྱོང་དེ་ཡི་སྐབས་

སུ་སློབ་ཚན་གཞན་དང་མི་འདྲ་བར་རིགས་ལམ་ཁོ་ན་ལ་དུས་ཚོད་མང་

ཤོས་བཏང་བ་དེ་ཐེངས་དང་པོ་ཡིན། ཟབ་སྦྱོང་དེ་ལ་བརྟེན་ནས་ཕྲན་གྱི་

རིགས་ལམ་གནས་ཚད་དེ་ཡར་རྒྱས་ཕྱིན་སོང་།   དེ་མ་ཟད་ཟབ་སྦྱོང་

མཇུག་བསྒྲིལ་བའི་ཉིན་མོར་མཉམ་ཞུགས་གནང་མཁན་ཡོངས་ལ་ལག་

འཁྱེར་གནང་སོང་། དེ་རྗེས་ཉིན་གཉིས་གུང་གསེང་ཡིན་པས་ང་ཚོ་སློབ་

ཕྲུག་རྣམས་སྒོ་ལྦ་ཞེས་པའི་རྒྱ་མཚོ་དང་དེའི་མཐའ་ཡི་གྲོང་འཁྱེར་ལ་སྤྲོ་

འཆམ་འཁྲིད་སོང་།   རིགས་ལམ་ཟབ་སྦྱོང་གི་རྐྱེན་རང་གི་ཕ་མ་དང་ཁ་

བྲལ་ནས་ཡུན་རིང་ས་ཕྱོགས་གཞན་ཞིག་ཏུ་ཕྱིན་པ་མི་ཚེའི་ནང་ཐེངས་

དང་པོ་ཡིན། མདོར་ན་རིགས་ལམ་ཟབ་སྦྱོང་གི་གོ་སྐབས་བཟང་པོ་དེ་ལ་

བརྟེན་ནས་བདག་གི་མཐོང་རྒྱ་ཐོས་རྒྱ་ཆེ་རུ་ཕྱིན་པ་དང་སྐྱིད་སྐྱིད་སྤྲོ་སྤྲོ་

ཡང་བཏང་བ་ཡིན།།



བཙན་བྱོལ་བོད་ཀྱི་བྱིས་པའི་གསར་ཤོག� སྤྱིའི་འདོན་ཐེངས། ༣༦  བོད་རྒྱལ་ལོ་ ༢༡༥༠ ཕྱི་ལོ་ ༢༠༢༣ ཟླ་ ༥ལྷུག་རྩོམ་འཚོ་བའི་ཉིང་ཁུ། 	 ༤

	 དཔེ་སྟོན་ན་ཆུང་གསར་ཤོག 

སློབ་སྟོན་པ། 

 	 སློབ་སྤྱི་ལེགས་བཤད་ཉི་མ། 

རྩོམ་སྒྲིག་འགན་འཁུར་བ། 

	 བོད་དགེ་བློ་བཟང་ཚེ་རིང་། 

རྩོམ་སྒྲིག་པ། 

	 བོད་དགེ་སྒྲོན་ལགས། 

	 བོད་དགེ་བློ་བཟང་ཚེ་རིང་་། 

ལག་བསྟར་རྩོམ་སྒྲིག་པ། 

	 རྡོ་སྦིས་ཟླ་བ་ཚེ་རིང་། 

ཇུས་འགོད་པ། 

	 གློག་དགེ་ངག་དབང་ཚུལ་ཁྲིམས། 

ངའི་བརྩེ་བའི་དཔེ་སྟོན་སློབ་གྲྭ་།

ཨོ་རྒྱན་མཁའ་འགྲོ། འཛིན་རིམ ༡༠

ང་ཚོའི་སློབ་གྲྭའི་ཁོར་ཡུག་ནི་ཡངས་ཤིང་རྒྱ་ཆེ་ལ་མཁའ་རླུང་གཙང་བའི་

ཁོར་ཡུག་ཅིག་ཡིན་པར་མ་ཟད།   ཕྱོགས་བཞིའི་ཡོངས་སུ་རྩྭ་རྩི་ཤིང་གིས་བསྐོར་

ཡོད་པས་སུས་མཐོང་ནའང་ལྷའི་ཞིང་ཁམས་ཀྱི་སྐྱེད་མོས་ཚལ་དུ་བསླེབས་པ་

ལྟར་ཡིད་དབང་འཕྲོག་ཐུབ་པའི་སྣང་བ་ཞིག་སྟེར། ད་དུང་རྡུལ་ཕྲན་སྟོང་ཕྲག་གིས་

བརྩིགས་པའི་འཛིན་ཁང་རྣམས་ནི་གནའ་སྔ་མོའེ་བཟོ་དབྱིབས་ལྡན་པའི་ཕོ་བྲང་

ལྟར་བརྗིད་ཉམས་ཀྱིས་འགྱིངས་ཡོད་པ་དང་། སློབ་མ་ང་ཚོའི་གསུང་དབྱངས་སྙན་

མོ་དེ་འཛིན་ཁང་གི་ཕ་རོལ་ནས་ཐོས་སྐབས་ཡིད་ལ་དགའ་ལྷང་ལྷང་གི་ཚོར་བ་

ཞིག་ཡོང་ཐུབ། ང་ཚོའི་སློབ་གྲྭའི་དཀྱིལ་དབུས་སུ་སློབ་ཕྲུག་ཀུན་གྱིས་དགའ་སའི་

རྩེད་ཐང་ཆེན་པོ་ཞིག་ཡོད་པ་དེ་ལ་རྒྱང་ཐག་རིང་ཙམ་ནས་བལྟས་ན། འ་འུར་ཆོད་

པའི་རྒྱལ་སྤྱི་ཡི་རྩེད་འགྲན་པ་ཚོས་རྩེད་མོ་རྩེས་པ་བཞིན་ཐང་སྡེ་འདི་ན་སློབ་ཕྲུག་

ཚོས་རྔུལ་ནག་ཙིག་ཙིག་གིས་རྩེད་མོ་རྩེ་བཞིན་ཡོད། རྩེད་ཐང་གི་ཉེ་འཁོར་དུ་ང་

ཚོའི་སློབ་གྲྭའི་གློག་ཀླད་ཁང་ཡོད་ལ།  སློབ་ཕྲུག་ཚང་མ་གློག་ཀླད་འཛིན་གྲྭ་ཚོགས་

པར་ཧ་ཅང་མཉེས་པོ་ཡོད།  གང་ཡིན་ཟེར་ན་དུས་ཚོད་དེར་དྲ་རྒྱ་ནས་གནས་ཚུལ་

གསར་པ་སྣ་མང་རྟོགས་རྒྱུ་ཡོད་པ་དང་དམིགས་བསལ་གྱིས་ཡི་གེ་རེ་གཏེགས་

ཞོར་དུ་ལྟད་མོ་བལྟས་ནས་ལྷོད་ལྷོད་སྡོད་ཆོག་པ་དང་། དེ་དང་འདྲ་བའི་གནས་ཚུལ་

ཕན་ཚུན་མང་པོ་ཞིག་བཤད་ལེན་གྱི་གོམས་གཤིས་བཟང་པོ་ཞིག་ཡོད།   དེ་ཙམ་

མ་ཡིན་པར་ང་དང་འདྲ་བའི་སློབ་སྦྱོང་ལ་དགའ་བའི་སློབ་མ་རྣམས་དེ་ལས་ལྷག་

རང་ཉིད་ཀྱི་བརྙན་ཆས་བལྟ་རྒྱུ་དགའ་པོ་ཡོད། གློག་ཀླད་ཁང་གི་གཡས་ཕྱོགས་སུ་

ང་ཚོའི་སློབ་གྲྭའི་དཔེ་མཛོད་ཁང་ཡོད། དཔེ་མཛོད་ཁང་ནི་ལྷིང་འཇགས་ལྡན་ཞིང་

ནང་དུ་ཁྲ་ཁྲ་ཟང་ཟིང་གིས་ཁེངས་པའི་རི་མོ་སྣ་ཚོགས་ཡོད་པ་རྣམས་སུས་མཐོང་

ཡང་མིག་ལ་ཧ་ཅང་མཛེས་པོ་ཡོད།   ཅུང་ཐག་རིང་ནས་བལྟས་ན་སློབ་ཕྲུག་ཀུན་

གྱི་བསམ་བློ་ཡག་སྡུག་བཅོས་སའི་ཤེས་བྱའི་བང་མཛོད་ཅིག་ཡིན། ང་དང་འདྲ་

བའི་སློབ་ཕྲུག་མང་པོ་ཞིག་རང་ཉིད་ཀྱི་དུས་ཚོད་ཆུད་ཟོས་སུ་མི་གཏོང་བར་དཔེ་

མཛོད་ཁང་དུ་དཔེ་དེབ་འདྲ་མིན་ཀློག་རྒྱུ་འདུན་པ་ཆེན་པོ་ཡོད།དེ་ཙམ་མ་ཡིན་པར་

རང་ཉིད་ལ་དགོས་པའི་ཡོན་ཏན་ཆུང་ཆུང་རེ་ཐོབ་ཡོད་པ་འདི་དཔེ་མཛོད་ཀྱི་བཀའ་

དྲིན་ཡིན།ང་ཚོ་སློབ་གྲྭའི་སློབ་ཕྲུག་ཚོའི་ཤེས་ཡོན་སྦྱོང་སྟངས་ནི་དགེ་རྒན་གྱིས་

བཀའ་བཀྱོན་མ་བཏང་པར་རང་ངོས་ནས་རང་སྦྱོང་བྱེད་རྒྱུ་ནི་གསེར་ལས་དཀོན་

པ་ཡིན་པར་མ་ཟད། ཁ་ཤས་ཀྱིས་འཛིན་གྲྭའི་ནང་རྒན་ལགས་ཀྱིས་སློབ་ཁྲིད་གནང་

སྐབས་དེ་ལ་འབད་བརྩོན་མི་བྱེད་པར་ཁ་གཡེང་ནས་སྡོད་པ་དང་རྒན་ལགས་ཀྱིས་

ཁྱིམ་སྦྱོང་སྐུལ་སྐབས་རང་ཉིད་ཀྱིས་དོ་སྣང་བྱས་ཏེ་མི་འབྲི་བར་གཞན་ལས་བརྐུས་

བཤུས་བྱེད་ཀྱི་ཡོད།ཡིན་ནའང་། སློབ་ཕྲུག་འགའ་ཤས་ཀྱིས་ཉིན་མཚན་ཀུན་ཏུ་

སློབ་སྦྱོང་ལ་ཧུར་བརྩོན་གནང་སྟེ་ང་ཚོའི་སློབ་གྲྭའི་མིང་སྙན་མོ་དེ་མི་ཉམས་གོང་

འཕེལ་གཏོང་པ་དེར།ངས་སེམས་གཏིང་ནས་སློབ་ཕྲུག་ཡ་རབས་དེ་ཚོར་རྗེས་སུ་

ཡི་རང་ཞུ་འདོད་བྱུང་།མཐར་ང་ཚོ་དཔེ་སྟོན་སློབ་ཕྲུག་ཅིག་ཡིན་པའི་ཆ་ནས་འགན་

ཁུར་ཞིག་ཡོད་པས། ཚང་མས་ཧུར་ཐག་གནང་སྟེ་ང་ཚོ་སློབ་གྲྭའི་མིང་སྙན་མོ་འདི་

གོང་འཕེལ་དུ་གཏོང་རོགས།

ཁྱིམ་སྦྱོང་།

བསྟན་འཛིན་བློ་གསལ། འཛིན་གྲྭ་ལྔ་པ། ཁ 

ཁྱིམ་སྦྱོང་ནི་སློབ་ཚན་དགེ་རྒན་གྱིས་ཁྱིམ་དུ་སྦྱང་རྒྱུ་བསྐུར་བའི་ལས་ཀ་ཞིག་

ཡིན་པ་དང་ལས་ཀ་ངེས་པར་དུ་དུས་ཐོག་ནང་བསྒྲུབས་ཚར་པ་བྱེད་དགོས།  ཁྱིམ་

སྦྱོང་ལ་སློབ་ཚན་འདྲ་མིན་སྣ་ཚོགས་ཡོད།  དཔེར་ན།  ཨང་རྩིས་ལ་རྩིས་རྒྱག་རྒྱུ་

དང་བོད་ཡིག་དང་ཨིན་ཇི་ལ་འབྲི་ཀློག་བྱ་རྒྱུ་སོགས་ཡིན།  ཁྱིམ་སྦྱོང་ནི་སློབ་གྲྭར་

བསླབས་ཟིན་པའི་སློབ་ཚན་ཁག་ལ་བསྐྱར་སྦྱོང་བྱ་རྒྱུ་ཞིག་ཡིན་པས་གལ་ཆེན་པོ་

ཡིན་ཡང་ཁྱིམ་སྦྱོང་མང་དྲགས་ན་དཀའ་ངལ་ཞིག་ཀྱང་ཡོད།   གལ་ཆེ་བའི་དཔེ་

མཚོན་ཞུས་ན།   སློབ་གྲྭར་སྦྱངས་ཟིན་པ་རྣམས་དྲན་གསོ་ཞིག་བྱ་རྒྱུ་ཡོད་པ་དང་

དཀའ་ངལ་ནི་ཁྱིམ་སྦྱོང་མང་དྲགས་པའི་རྐྱེན་གྱིས་རང་ཉིད་ཀྱི་འདོད་མོས་བྱེད་

སའི་ལས་ཀ་གཞན་མང་པོ་ཞིག་བྱེད་མི་ཐུབ།  དེར་བརྟེན་ཁྱིམ་སྦྱོང་མང་ཉུང་སྙོམ་

པོ་ཞིག་བསྐུར་ན་ང་ཚོས་སྐྱིད་པའོ་ངང་ལས་དོན་ཚང་མ་སྒྲུབ་ཐུབ།

བདག་གི་བརྩེ་བའི་རྨོ་མོ་ལགས།

བསྟན་འཛིན་འཛོམས་སྐྱིད། འཛིན་གྲྭ་ ༦ ཁ

ངའི་བརྩེ་བའི་རྨོ་མོ་ལགས་ནི་རྒྱུན་གཏན་ནས་ལས་ཀ་གང་ཞིག་གནང་བའི་

སྐབས་སུ་ཧ་ཅང་ཧུར་བརྩོན་ཆེན་པོ་ཡོད། ཁོ་མོའི་སྐྲ་ལོ་ནི་དུང་ལྟར་དཀར་བ་

དང་། ད་ལོ་དགུང་ལོ་༧༠ལ་ཕེབས་པའི་བགྲེས་སོང་ཞིག་རེད། ང་ཉིན་ལྟར་ཁོང་

དྲན་གྱི་འདུག གང་ཡིན་ཟེར་ན། ང་ཆུང་དུས་ནས་རྨོ་མོ་ལགས་ཀྱིས་གསོ་སྐྱོང་

གནང་བ་ཞིག་རེད། ངའི་ཨ་མ་ནི་ད་ལྟ་ཕྱི་རྒྱལ་དུ་ཡོད་ཀྱང་ང་ནི་རྨོ་བོ་ལགས་ལ་ཧ་

ཅང་དགའ་པོ་དང་བརྩེ་བ་ཡོད། ང་ཆུང་དུས་སྐབས་སུ་ན་དུས་རྨོ་བོ་ལགས་ཀྱིས་ལྟ་

སྐྱོང་གནང་བ་དང་། ཉིན་ལྟར་ལུས་པོ་གསོ་བའི་ཆེད་དུ་རྩམ་ཐུག་བསྐོལ་ཏེ་གནང་

གི་འདུག ཁོང་ནི་ངའི་མི་ཚེའི་ནང་གི་མི་སྣ་གལ་ཆེ་ཤོས་ཤིག་ཡིན། དང་པོ་ང་ཆུང་

དུས་སྐབས་ཕ་མ་འཁྲིས་ལ་མེད་དུས་རྨོ་བོ་ལགས་ལ་དཀའ་ངལ་མང་པོ་འཕྲད་

ཡོད་པ་དང་། དགུང་ལོ་ ༧༠ ལ་སོན་ན་ཡང་སྐུ་ངལ་ལ་མ་འཛེམས་པར་ང་ཡི་ཆེད་

དུ་ཉིན་ལྟར་འཛིན་གྲྭ་གྲོལ་རྗེས་ནང་ལ་འབྱོར་དུས་གསོལ་ཇ་དང་ཁ་ཟས་གྲ་སྒྲིག་

གནང་ནས་བཞུགས་ཀྱི་ཡོད། ཡིན་ནའང་ངས་ཁ་པར་ནང་ནས་ཕ་མ་གཉིས་ལ་སྐད་

ཆ་བཤད་ཐུབ་ཀྱི་འདུག ངའི་རྨོ་བོ་ལགས་ནི་ཆོས་ལ་དད་པ་ཆེན་པོ་གནང་མཁན་

ཞིག་ཡིན་པ་དང་། རྒྱུན་དུ་གཟའ་ཉི་མ་ལ་རྨོ་བོ་ལགས་ང་གཉིས་ལྷ་རྒྱལ་རི་ལ་གླིང་

སྐོར་ལ་འགྲོ་ཡི་ཡོད། དེ་དུས་ང་དང་རྨོ་བོ་ལགས་ཀྱིས་སེམས་ཅན་ཐམས་ཅད་

སྡུག་བསྔལ་ལས་གྲོལ་བ་ཤོག ཅེས་སྨོན་ལམ་སེམས་གཏིང་ནས་འདེབས་ཀྱི་ཡོད། 

དགོང་མོར་ངའི་རྨོ་བོ་ལགས་ཀྱིས་ང་ལ་སྒྲུང་བཤད་གནང་བའི་བཀའ་དྲིན་གྱིས་ང་

སྒྲུང་ལ་དགའ་པོ་ཆགས་སོང་། རྒྱུན་དུ་ཁོ་མོས་ང་ལ་བསླབ་བྱ་གནང་བ་མ་ཟད། ད་

དུང་ང་ལ་ཤེས་ཡོན་ཅན་གྱི་གཞོན་ནུ་མ་བཟང་པོ་ཞིག་བྱེད་དགོས་ཞེས་གསུང་

གི་འདུག ད་དུང་ཁོང་གིས་ང་ལ་༸གོང་ས་མཆོག་གི་བཀའ་སློབ་ཉན་དགོས་ཞེས་

གསུང་གི་འདུག མཐར་ངའི་རྨོ་བོ་ལགས་ནི་ང་ལ་མཚོན་ན་བཀའ་དྲིན་ཆེན་པོ་ཡིན་

པ་དང་།ངས་ཁོང་ནམ་ཡང་དྲན་པ་བརྗེད་སྲིད་ཀྱི་མ་རེད། སྤྱིར་བཏང་ཕྲུ་གུ་ཚང་མ་

སོ་སོའི་ཕ་མ་ལ་དགའ་པོ་ཡོད། འོན་ཀྱང་ང་ཆུང་སྦར་མོ་གང་ནས་ཁོང་གིས་ཐུགས་

བརྩེ་བ་ཆེན་པོས་གསོ་སྐྱོང་གནང་བ་རེད། དེ་རིང་ངས་རྩོམ་ཡིག་འདི་བརྒྱུད་ནས་

རྨོ་བོ་ལགས་ཁྱེད་ལ་བཀའ་དྲིན་ཆེ་ཞུ་རྒྱུ་ཡིན།།

དྲ་རྒྱ་དང་བརྙན་ཆས་།

བསྟན་འཛིན་བྱམས་ཆེན་རྡོ་རྗེ། འཛིན་གྲྭ་དྲུག་པ། ཀ

གུས་པ་དྲ་རྒྱའི་ཁོར་ཡུག་ཅིག་གི་ནང་བསྡད་ཡོད་ན་ཡང་དྲ་རྒྱ་ངོ་སྤྲོད་བྱེད་པར་

ཅུང་དཀའ།   དེང་སང་སྤྱི་ཚོགས་ནང་མི་ཚང་མས་ལག་པའི་ཐོག་ཏུ་ཡར་ཐོན་ཅན་

གྱི་ཁ་པར་བརྙན་ཆས་དང་དྲ་རྒྱ་ལྡན་པ་ཞིག་འཁྱེར་གྱི་ཡོད་པ་རེད།   བརྙན་ཆས་

དང་དྲ་རྒྱ་མཉམ་འབྲེལ་ལ་བརྟེན་ནས་ང་ཚོས་ལག་ཐོགས་ཁ་པར་བརྒྱུད་༸གོང་ས་

མཆོག་གི་བཀའ་སློབ་དང་གསུང་ཆོས་མང་པོ་ལ་ལྟ་ཐུབ་ཀྱི་ཡོད།  ཡིན་ཡང་བརྙན་

ཆས་ཀྱི་སྐྱོན་ཞིག་ནི།  བརྙན་ཆས་ཚད་ལས་བརྒལ་བ་བེད་སྤྱོད་བྱས་ནས་བལྟས་ན་

ང་ཚོའི་མིག་ལ་ཁ་པར་གྱི་འོད་དེ་ཡིས་གནོད་སྐྱོན་ཆེན་པོ་བཏང་གི་ཡོད།  དེང་སང་

མི་རྒན་པ་ཙམ་མིན་པར་བྱིས་པ་ཆུང་ཆུང་དེ་ཚོས་ཀྱང་མིག་ཤེལ་གྱོན་དགོས་པའི་

གནས་སྟངས་ཤིག་ཆགས་ཡོད་པ་ནི་གཙོ་བོ་བརྙན་ཆས་རིགས་བེད་སྤྱོད་གཏང་

རྒྱུ་ཧ་ཅང་ཐལ་དྲགས་པས་རེད།   ཁ་པར་གྱི་འོད་མདངས་ཁྲ་ལམ་མེར་རང་ཉིད་ཀྱི་

མིག་ལ་ཕོག་དུས་དེས་གནོད་སྐྱོན་ཆེན་པོ་བཏང་གི་ཡོད།   དེང་སང་ཚན་རིག་དང་

འཕྲུལ་རིག་གི་དུས་སུ་དྲ་རྒྱ་ལྡན་པའི་ལག་ཐོགས་ཁ་པར་དགོས་མཁོ་ཤིན་ཏུ་ཆེ་

བར་བརྟེན་མི་ཚོས་དྲ་རྒྱའི་བཟོ་འཚོང་ཁང་འདྲ་མིན་བེད་སྤྱོད་བྱེད་ཀྱི་ཡོད་པ་རེད།  

དྲ་རྒྱ་ང་ཚོར་དགོས་མཁོ་ཆེ་ཡང་ང་ཚོས་ཁོ་ཚོ་དབང་དུ་བསྡུས་ཏེ་བཀོལ་སྤྱོད་

ལེགས་པོ་བྱ་དགོས་པ་ལས་ང་ཚོ་ཁོ་ཚོའི་བྲན་གཡོག་ཏུ་མ་ཚུད་དེ་དུས་ཚོད་ཆ་

ཚང་འཕྲོ་བརླག་བཏང་པ་མ་ཟད་འཕྲོད་བསྟེན་ལ་ཡང་འཐུས་ཤོར་བཏང་ན་མ་འོངས་

འགྱོད་པའི་གཞི་རུ་འགྱུར་བར་ངེས།  བྱས་ཙང་ང་ཚོས་དྲ་རྒྱ་དང་བརྙན་ཆས།  ཁ་

པར་རིགས་བེད་སྤྱོད་གཏོང་སྟངས་ཤེས་པར་བྱ་དགོས།

ང་ལ་བྱམས་སྐྱོང་གནང་མཁན་གྱི་ཕ་མ་གཉིས།

samanvaya sethi འཛིན་རིམ་༩

ཟླ་བ་དགུ་རིང་ཨ་མའི་ཁོག་ནང་བསྡད།།

ཐོག་མར་འཛམ་གླིང་འདིའི་ནང་ལ་བསླེབས།།

ལོ་གཉིས་རིང་ལ་ཨ་མའི་འོ་མ་བཏུང་།།

དེ་ནས་ཨ་མས་བྱམས་སྐྱོང་ང་ལ་གནང་།།

ཆུང་དུས་ང་ལ་གོས་ཟས་ཟ་སྟངས་བསླབ།།

པ་ལགས་ཁོང་གི་དངུལ་གྱིས་ཚང་མ་ཉོས།།

ད་ལྟ་ཡིན་ཡང་ཁོང་གི་དངུལ་གྱི་ཐོག།

ང་རང་མི་ཚེ་བདེ་བར་འཁྱོལ་ཐབས་བྱེད།།

ལོ་རེར་ང་ཡིི་ལོ་ཚད་འཕར་བ་བཞིན།།

ཕ་མར་དོ་སྣང་མ་བྱས་གྲོགས་པོར་འཁོར།།

ད་ལྟ་ཁོང་གི་བྱམས་སྐྱོང་ཚོར་མི་ཐུབ།།

ཁོང་རྣམས་མེད་པའི་སྐབས་ལ་ཚོར་གྱི་རེད།།།

དེ་རིང་ཁོང་རྣམས་བརྟེན་ནས་མི་ལུས་ཐོབ།།

ཁོང་གི་བྱེད་སྟངས་ཚང་མ་ངས་ཀྱང་བྱས།།

ཁོང་ལ་མིག་དཔེ་བལྟས་ནས་ད་བར་བསླེབས།།།

ཁོང་རྣམས་ང་ལ་ཤིན་ཏུ་བཀའ་དྲིན་ཆེ།།

ཨ་མའི་ལག་གིས་ང་ལ་ཁ་ལག་བཟོས།།

ཆུང་དུས་མོ་ཡིས་ང་ལ་འགྲོ་སྟངས་བསླབ།།

ཕ་མས་བྱམས་བརྩེ་ངང་ནས་ཚང་མ་བསླབ།།

དེ་རིང་ཁོང་ལ་ཐུགས་རྗེ་ཆེན་པོ་ཞུ།།

ངའི་སྐོར་།

བསྟན་འཛིན་མཁའ་འགྲོ།  ཁ འཛིན་གྲྭ ༤ ཁ

དཔེ་སྟོན་འགྲིམ་པའི་བུ་མོ་ང་།

སློབ་ལ་བརྩོན་ཞིང་སྒྲུང་ལ་དགའ།

ལམ་ཟུར་ཁྱི་ཕྲུག་ཆུང་ཆུང་ལ།

བྱམས་ཀྱིས་བསྐྱངས་ཏེ་ཁ་ལག་སྤྲད།

གུས་མོར་འཛིན་གྲོགས་བཟང་པོ་ཞིག །

ཡོད་པ་ཁོང་གི་མཚན་ལ་ནི།

བསྟན་འཛིན་ཚེ་སྐྱིད་ཟེར་བ་དང་།

ཀུན་སྤྱོད་ལེགས་ཤིང་རྣམ་པ་མཛེས།


